
O‘ZBEKISTON RESPUBLIKASIDA QQS 
MA’MURCHILIGI AMALIYOTI TAHLILI

Eshkarayev Bobir Chariyevich
Termiz davlat universiteti mustaqil izlanuvchisi

e-mail: bobireshkaraev@gmail.com  
ORCID: 0009-0002-2301-0474

Annotatsiya: Maqolada O‘zbekiston Respublikasida qo‘shilgan qiymat solig‘i (QQS) ma’murchiligining asosiy yo‘nalishlari 
tahlil qilingan. 2020–2025-yillarda amalga oshirilgan islohotlar — soliq to‘lovchilarni ro‘yxatdan o‘tkazish, elektron 
hisobvaraq-fakturalar (EHF) tizimini joriy qilish, hisobot topshirish amaliyoti, QQSni qaytarish jarayoni hamda risk-tahlil 
tizimi qamrab olingan. Shuningdek, EHFlar soni, QQS tushumlari va qaytarish dinamikasi bo‘yicha statistik tahlillar 
keltirilgan, mavjud muammolarga yechim sifatida taklif va tavsiyalar ishlab chiqilgan.

Kalit so‘zlar: QQS, soliq ma’murchiligi, elektron hisobvaraq-faktura, risk-tahlil, qaytarish.

Abstract: This article examines the administration of value-added tax (VAT) in the Republic of Uzbekistan, with a 
focus on the key reform directions undertaken during 2020–2025. Particular attention is given to taxpayer registration, 
the implementation of the electronic invoicing system (EIS), reporting procedures, VAT refund mechanisms, and the 
development of a risk-based analysis system. The study provides a statistical assessment of the volume of electronic 
invoices, the dynamics of VAT revenues and refunds, and formulates proposals and policy recommendations aimed at 
improving efficiency and addressing existing challenges in VAT administration.

Keywords: VAT, tax administration, electronic invoice, risk analysis, refund.

Аннотация: В статье анализируется практика администрирования налога на добавленную стоимость (НДС) 
в Республике Узбекистан. Рассматриваются основные направления реформ 2020–2025 годов: постановка 
плательщиков на учёт, внедрение системы электронных счетов-фактур (ЭСФ), порядок подачи отчётности, возврат 
НДС, а также система риск-анализа. Приведён статистический анализ количества ЭСФ, динамики поступлений 
и возвратов НДС, а также разработаны предложения и рекомендации по устранению существующих проблем.

Ключевые слова: НДС, налоговое администрирование, электронный счёт-фактура, риск-анализ, возврат.

K I R I S H
O‘zbekiston Respublikasida qo‘shilgan qiymat solig‘i (QQS) davlat budjetining eng asosiy daromad 

manbalaridan biri hisoblanadi. Masalan, 2015-yilda bu ko‘rsatkich 30,3 foizni, 2018-yilda eng yuqori — 35,9 
foizni, 2024-yilda esa 21,6 foizni tashkil etdi. Ushbu ko‘rsatkichlar QQSning mamlakat soliq tizimidagi muhim 
ahamiyatini va budjet barqarorligini ta’minlashdagi rolini yaqqol namoyon qiladi.

Xalqaro tajriba shuni ko‘rsatadiki, QQS samarali qo‘llanilganda davlat budjeti barqarorligini ta’minlaydi, 
biznes muhitini yaxshilaydi hamda iqtisodiyotda raqobatbardoshlikni oshiradi. Shu bois O‘zbekistonda ham 
so‘nggi yillarda soliq ma’murchiligini raqamlashtirish, elektron hisobvaraq-faktura tizimini joriy etish, risk-tahlilga 
asoslangan nazorat choralarini kuchaytirish kabi bir qator muhim islohotlar amalga oshirildi.

Biroq amaldagi tizimda bir qator muammolar ham saqlanib qolmoqda: soliq qaytarish jarayonidagi 
kechikishlar, texnik nosozliklar va ayrim hollarda soliq firibgarliklari. Bu holatlar iqtisodiy faoliyat ishtirokchilari 
uchun qo‘shimcha xarajat va xatarlarni keltirib chiqarmoqda.

Mazkur maqolaning asosiy maqsadi — O‘zbekiston Respublikasida QQS ma’murchiligini amaliyotda tahlil 
qilish, uning asosiy yo‘nalishlari bo‘yicha amalga oshirilgan islohotlar samaradorligini baholash va mavjud 
muammolarni bartaraf etishga qaratilgan takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
QQS ma’murchiligiga oid masalalar bo‘yicha jahon va mahalliy tadqiqotlarda turli yondashuvlar uchraydi.
Xalqaro Valyuta Fondi (XVF). XVFning “Zamonaviy QQS” (2001) hamda undan keyingi texnik ko‘rsatmalarida 

ta’kidlanishicha, QQSning samarali ma’murchiligini ta’minlash uchun to‘liq hisobga olish, elektron hisobvaraq-
fakturalar, xatarlarga asoslangan nazorat tizimlari va qaytarish jarayonlarini avtomatlashtirish muhimdir. XVF 
ko‘plab mamlakatlarda QQSning katta afzalliklari (keng qamrov va bashorat qilinadigan daromad manbai) 
aynan samarali ma’muriyat orqali ro‘yobga chiqishini ta’kidlaydi. Shu bois tashkilot QQS bo‘yicha xatar tahlili, 
“muvofiqlik bo‘shlig‘i”ni o‘lchash va tezkor qaytarish mexanizmlarini joriy etishni asosiy yo‘nalish sifatida tavsiya 
etadi.

Jahon banki (JB). Jahon bankining qator tadqiqotlari QQS ma’murchiligini samarali tashkil etish davlat 
budjeti barqarorligi uchun hal qiluvchi omil ekanini ko‘rsatadi. Xususan, “Nazariya va amaliyotda QQS stavkalari 
tuzilmasi” hamda QQS muvofiqlik bo‘shlig‘i bo‘yicha ishlarida, JB QQS imtiyozlarini qisqartirish, soliq bazasini 
kengaytirish va raqamli soliq ma’murchiligini rivojlantirish orqali soliq tushumlarini oshirish mumkinligini 
ta’kidlaydi. JB, ayniqsa, rivojlanayotgan mamlakatlarda QQS qaytarish jarayonlarida shaffoflikni ta’minlash va 
biznesga xizmat ko‘rsatish madaniyatini yuksaltirish zarurligini alohida qayd etadi.

IHTT (OECD). IHTT har ikki yilda chop etiladigan Consumption Tax Trends hisobotlarida QQS ma’murchiligi 
bo‘yicha yangilangan ma’lumotlarni taqdim etadi. Unda mamlakatlardagi QQS stavkalari, qaytarish amaliyoti, 
raqamlashtirish jarayonlari va soliq tuzilmasidagi tendensiyalar tahlil qilinadi. IHTT tavsiyalariga ko‘ra, 
samarali QQS ma’murchiligi uchun elektron hisobvaraq-fakturalarni ommalashtirish, transchegaraviy ma’lumot 
almashinuvini yo‘lga qo‘yish va “tax gap” ko‘rsatkichlarini muntazam monitoring qilish muhim ahamiyat kasb etadi.

Mahalliy olimlar (Sh. Toshmatov, I. Niyazmetov, M. Abishov, K. Ismailov, U. Normurzayev, U. Safarov, J. 
Urazmatov, N. Muhammadov, D. Abdulov, F. Babayev, J. Donaboyev va boshqalar) tadqiqotlarida asosiy e’tibor 
QQSning mohiyati, ahamiyati, davlat budjeti barqarorligidagi roli, imtiyozlarni qisqartirish, soliq ma’murchiligini 
takomillashtirish va soliq intizomini oshirish masalalariga qaratilgan.

T A D Q I Q O T  M E T O D O L O G I YA S I
Ushbu maqolani tayyorlash jarayonida O‘zbekistonda QQS ma’murchiligi amaliyotini o‘rganishda normativ-

huquqiy tahlil, statistik tahlil hamda iqtisodiy ko‘rsatkichlarni hisoblash kabi ilmiy usullardan foydalanildi.

T A H L I L  V A  N A T I J A L A R
Qo‘shilgan qiymat solig‘i (QQS) ma’murchiligi — bu soliq organlari va davlat tomonidan QQSning to‘g‘ri va 

o‘z vaqtida hisoblanishi, yig‘ilishi, tekshirilishi hamda qaytarilishi uchun amalga oshiriladigan tashkiliy, huquqiy 
va amaliy chora-tadbirlar tizimidir.

Boshqacha qilib aytganda, QQS ma’murchiligi — bu soliq to‘lovchini ro‘yxatdan o‘tkazishdan boshlab, 
hisobot taqdim etish, elektron hisobvaraq-fakturalar orqali ma’lumot to‘plash, xavf tahlili va nazorat, soliq 
tekshiruvlari hamda soliqni qaytarish (qoplash) jarayonlarini qamrab oladigan soliq boshqaruvi mexanizmi 
hisoblanadi.

Xalqaro tajriba va XVF, JB, IHTT tavsiyalariga ko‘ra, QQS ma’murchiligi quyidagi elementlardan iborat 
bo‘lishi kerak:

- Ro‘yxatdan o‘tkazish (Registration): soliq to‘lovchilarni identifikatsiyalash va QQS to‘lovchi sifatida 
ro‘yxatga olish.

- Hisobot va hisob-kitob (Filing & Accounting): deklaratsiyalar va elektron hisobvaraq-fakturalar orqali 
operatsiyalarni to‘liq qayd etish.

- Nazorat va monitoring (Control & Audit): xavf tahlili asosida tekshiruvlar, soliq intizomini ta’minlash.
- QQSni qaytarish (VAT Refund): eksportchilarga yoki ortiqcha soliq to‘lovchilarga soliq summasini shaffof 

va tezkor qaytarish.
- To‘lovlarni yig‘ish (Collection): budjetga o‘z vaqtida va to‘liq tushumni ta’minlash.
- Raqamlashtirish (Digitalization): elektron hisobvaraq-fakturalar, onlayn kassa va ma’lumot almashinuvi 

tizimlari.
Umumlashtirib aytganda, QQS ma’murchiligi — bu soliq organlari va biznes o‘rtasidagi barcha tashkiliy-

huquqiy jarayonlarni qamrab oladigan, budjetga to‘g‘ri va barqaror soliq tushumlarini ta’minlaydigan boshqaruv 
tizimi hisoblanadi.

QQS ma’murchiligi elementlarining O‘zbekiston Respublikasida qo‘llanish amaliyotini tahlil qilamiz.
1. QQS to‘lovchilarini ro‘yxatdan o‘tkazish amaliyoti
O‘zbekiston Respublikasi Soliq kodeksi hamda Vazirlar Mahkamasining 2021-yil 22-sentyabrdagi 595-

son qaroriga asosan qo‘shilgan qiymat solig‘i (QQS) to‘lovchilarini maxsus ro‘yxatga olish tartibi belgilangan. 
Ushbu tartib soliq ma’murchiligining samaradorligini ta’minlash, soliq bazasini kengaytirish va to‘lovchilarning 
soliq intizomini oshirishda muhim ahamiyat kasb etadi.

Qonunchilikka muvofiq, quyidagi toifalar QQS to‘lovchilari sifatida e’tirof etiladi:
- Umumiy to‘lovchilar: yuridik shaxslar, yirik korxonalar, yakka tartibdagi tadbirkorlar (agar yillik aylanmasi 

1 mlrd so‘mdan oshsa).
- Import qiluvchilar: tovarlar importida daromad hajmidan qat’i nazar QQS to‘laydi.
- Soliq agentlari: xorijiy yuridik va jismoniy shaxslardan xizmat va tovar xarid qiluvchi tashkilotlar.
- Alohida toifalar: aksiz to‘lanadigan tovarlar ishlab chiqaruvchilar, foydali qazilmalar qazib oluvchilar, 

qishloq xo‘jaligi yerlari 25 gektardan ortiq bo‘lgan subyektlar, yoqilg‘i savdosi bilan shug‘ullanuvchilar, bozor va 
savdo majmualari, auditorlik va soliq maslahatchilari tashkilotlari va boshqalar.

Soliq to‘lovchi my.soliq.uz portali orqali elektron ariza taqdim etadi. Davlat soliq xizmati organlari:
- 7 kun ichida to‘lovchining xavf darajasini baholaydi;
- xavf darajasiga qarab qaror qabul qiladi:
- yuqori xavf — rad etiladi,
- o‘rta xavf — shartli ravishda ro‘yxatga olinadi,
- past xavf — to‘liq ro‘yxatga olinadi;
- qaror qabul qilinganidan so‘ng 1 ish kuni ichida guvohnoma elektron shaklda yuboriladi.
2020–2025-yillarda elektron ro‘yxatga olish tizimining joriy etilishi to‘lovchilar uchun qulaylik yaratmoqda 

va ortiqcha byurokratik to‘siqlarni qisqartirmoqda. Xavf tahlili asosida ro‘yxatdan o‘tkazish soliq intizomini 
oshirishga va firibgarlik sxemalarini aniqlashga xizmat qilmoqda. Shu bilan birga, ayrim hollarda texnik uzilishlar 
va hujjat aylanmasidagi kechikishlar biznes uchun noqulaylik tug‘dirmoqda.

Amaldagi tartibga ko‘ra, soliq to‘lovchi my.soliq.uz portali orqali ariza berib, QQS guvohnomasini olgandan 
keyingina kiruvchi QQSni hisobga olish (zachet qilish) huquqiga ega bo‘ladi. Lekin aylanmasi 1 mlrd so‘mdan 
oshgan yoki import operatsiyalarini amalga oshirgan korxonalarda QQS majburiy hisoblanadi. Bu esa ular 
uchun ma’lum vaqt mobaynida soliq yuki ortib, kiruvchi QQSni hisobga olish imkoniyatining kechikishiga olib 
kelmoqda.

Shu sababli, quyidagi subyektlarga QQS guvohnomasini avtomatik berish maqsadga muvofiq deb 
hisoblaymiz:

- yillik aylanmasi 1 mlrd so‘mdan oshgan korxonalar;
- import operatsiyalarini amalga oshiruvchi subyektlar.
Mazkur taklif amaliyotga joriy etilsa:
- kiruvchi QQSni hisobga olishdagi kechikishlar bartaraf etiladi;
- soliq to‘lovchilarning ortiqcha soliq yuki kamayadi;
- QQS qamrovi kengayib, soliq intizomi oshadi.
2. Elektron hisobvaraq-fakturalar (EHF) amaliyoti
O‘zbekistonda elektron hisobvaraq-fakturalar (EHF) tizimi Vazirlar Mahkamasining 2019-yil 25-iyundagi 

522-son qaroriga asosan 2020-yil 1-yanvardan boshlab barcha xo‘jalik yurituvchi subyektlar uchun majburiy 
tartibda joriy etilgan. Ushbu islohot soliq ma’murchiligini raqamlashtirish va aylanmalarni to‘liq hisobga olishda 
muhim qadam bo‘ldi.

Joriy etish jarayoni bosqichma-bosqich amalga oshirildi:
- 2018-yilda — Chirchiq, Navoiy va Sirdaryo viloyatlarida tajriba loyihasi (17 ming subyekt qatnashgan);
- 2019-yil 1-iyuldan — ixtiyoriy tartibda foydalanish;
- 2020-yil 1-yanvardan — barcha subyektlar uchun majburiy tartibda joriy etish.
- EHF tizimining joriy etilishi qator ijobiy natijalarga olib keldi:
- soliq to‘lovchilar uchun hisobvaraq-fakturalarni rasmiylashtirish jarayoni soddalashdi;
- soliq organlari xarid va sotish operatsiyalarini real vaqtda kuzatish imkoniyatiga ega bo‘ldi;
- hisobvaraq-fakturalarda xatolar soni kamaydi, hujjat aylanmasi tezlashdi;
- elektron raqamli imzo (ERI) orqali hujjatlarni masofadan turib tasdiqlash imkoniyati yaratildi (1-rasm).

1-rasm. 2021-2024-yillarda rasmiylashtirilgan elektron hisobvaraq-fakturalar

Davlat soliq qo‘mitasining ma’lumotlariga (1-rasm) ko‘ra, 2021-yilda EHF orqali rasmiylashtirilgan tovar 
aylanmasi 1035,6 trln so‘mni tashkil etgan bo‘lsa, 2024-yilda bu ko‘rsatkich 2041,6 trln so‘mga yetdi (qariyb 
2 barobar o‘sish). EHFlar soni esa 33,3 mln donadan 47,2 mln donagacha oshdi. Elektron hujjat aylanishi 
operatorlari soni 2021-yilda 15 tadan 2024-yilda 27 tagacha ko‘paydi.

Lekin tizimda ba’zi muammolar ham mavjud:
- ayrim hollarda texnik uzilishlar kuzatiladi;
- kichik biznes subyektlarining barchasida ham raqamli savodxonlik darajasi yetarli emas.
Xulosa qilib aytish mumkinki, EHF tizimi orqali aylanmalarning qamrovi kengaydi, iqtisodiy faoliyat 

shaffofligi oshdi va soliq organlari nazorati kuchaydi. Shu bilan birga, tizimni yanada takomillashtirish uchun uni 
B2C operatsiyalariga ham joriy etish va avtomatlashtirish darajasini oshirish zarur.

3. QQS hisobotini topshirish amaliyoti
O‘zbekiston Respublikasida QQS hisoboti elektron shaklda my.soliq.uz portali orqali taqdim etiladi. Bu 

jarayon raqamlashtirishning asosiy yo‘nalishlaridan biri bo‘lib, hisobot topshirishda shaffoflik va tezkorlikni 
ta’minlaydi.

Soliq davri: yuridik shaxslar va yakka tartibdagi tadbirkorlar uchun 1 kalendar oy; elektron xizmat 
ko‘rsatuvchi chet el kompaniyalari uchun – chorak belgilangan. Topshirish va to‘lash muddati: hisobot davridan 
keyingi oyning 20-sanasiga qadar. Nollik hisobot: agar soliqqa oid operatsiyalar amalga oshirilmagan bo‘lsa 
ham, nollik hisobot topshirilishi shart.

Hisobot tarkibi:
- titul varag‘i (soliq to‘lovchi haqidagi ma’lumotlar);
- QQS hisobi (ilovalar asosida avtomatik shakllantiriladi);
ilovalar:
- realizatsiya aylanmalari;
- ozod qilingan va “0” stavkadagi aylanmalar;
- kiruvchi QQS summasi hisob-kitobi;
- hisobvaraq-fakturalar reestri;
- tuzatishlar reestri;
- yil boshidan jamlanma hisobot.
Mavjud muammolar:
- ayrim kichik biznes subyektlari uchun hisobot shakllarining murakkabligi;
- soliq organlari tomonidan kameral tekshiruvlarda turli talqinlar mavjudligi;
- internet va texnik sabablarga ko‘ra hisobotlarni o‘z vaqtida yuborishda kechikishlar.
Xulosa qilib aytish mumkinki, QQS hisobotini elektron tartibda topshirish tizimi soliq ma’murchiligida yangi 

bosqichni boshlab berdi. Biroq jarayonni soddalashtirish va kichik biznes subyektlari uchun masofaviy ko‘mak 
tizimini kuchaytirish zarur.

QQS hisobotini taqdim etish jarayonini soddalashtirish maqsadida soliq organlari tizimda mavjud 
ma’lumotlardan foydalanib, soliq hisobotlarini avtomatik shakllantirish amaliyotini joriy etish maqsadga muvofiq 
deb hisoblaymiz.

Bu jarayonni bosqichma-bosqich amalga oshirish mumkin:
- dastlab mikrofirmalar va kichik korxonalar uchun;
- keyinchalik yirik soliq to‘lovchilarga kengaytirish.
Taklifimiz shundan iboratki:
- har oyning 20-sanasidan kechikmay soliq organlari hisobotni avtomatik shakllantiradi va soliq to‘lovchining 

shaxsiy kabinetiga xabar yuboradi;
- soliq to‘lovchi belgilangan muddat ichida hisobotni tekshirishi, o‘zgartirish yoki qo‘shimcha kiritish 

imkoniyatiga ega bo‘ladi;
- belgilangan muddat o‘tgach, hisobot avtomatik ravishda qabul qilinadi.
Taklifimiz amaliyotga joriy qilinsa:
- hisobot topshirishdagi ortiqcha vaqt va xarajatlar kamayadi;
- hisobotni kechiktirib topshirish holatlari sezilarli darajada qisqaradi;
- soliq to‘lovchilar uchun shaffof va qulay muhit yaratiladi;
- hisobot topshirmaganlik uchun jarima va sanksiyalar qo‘llanilmaydi, chunki hisobot avtomatik 

shakllantiriladi va qabul qilinadi.
4. QQSni qaytarish (o‘rnini qoplash) amaliyoti
O‘zbekiston Respublikasi Soliq kodeksining 272-moddasiga ko‘ra, agar kiruvchi QQS summasi chiquvchi 

QQSdan ko‘p bo‘lsa, hosil bo‘lgan salbiy farqni keyingi soliq davrlariga o‘tkazish yoki uning o‘rnini qoplash 
(qaytarib olish) mumkin. Bu tartib asosan eksport operatsiyalarida, investitsiya loyihalarida va soliqning ortiqcha 
to‘lanishi hollarida qo‘llaniladi.

QQS qaytarish uchun quyidagi talablar bajarilishi zarur:
- elektron hisobvaraq-faktura mavjudligi;
- bitim soliqqa tortiladigan aylanmalarga kirishi;
- kontragent QQS to‘lovchilar reestriga kiritilgan bo‘lishi;
- tovar/xizmatlar amalda qabul qilinganligini tasdiqlovchi hujjatlar bo‘lishi.
Qonunchilikka ko‘ra ayrim soliq to‘lovchilar QQSni tezlashtirilgan tartibda qaytarish huquqiga ega. Masalan:
- yirik soliq to‘lovchilar;
- bank kafolati taqdim etganlar;
- eksportchilar;
- diplomatik vakolatxonalar;
- soliq monitoringida ishtirok etuvchilar.
Bular uchun qaytarish muddati 7 kun, “AAA” barqarorlik reytingiga ega soliq to‘lovchilarga esa 1 kun etib 

belgilangan (2-rasm).

2-rasm. O‘zbekistonda 2022-2024-yillarda QQS qaytarish (qoplab berish) hajmlari

Davlat soliq qo‘mitasi ma’lumotlariga (2-rasm) ko‘ra, QQS qaytarish hajmining ko‘payishi soliq 
ma’murchiligidagi raqamlashtirish jarayonlari, eksport operatsiyalarining kengayishi va qaytarish tizimining 
samaraliroq ishlayotganini anglatadi.

Lekin shu bilan birga tizimda ayrim muammolar ham mavjud:
- qaytarish jarayonida byurokratik kechikishlar;
- kameral tekshiruvlarda ortiqcha vaqt sarfi.
Xulosa qilib aytishimiz mumkinki, QQSni qaytarish tizimi yildan yilga takomillashmoqda, ammo biznes 

uchun yanada qulay shart-sharoit yaratish maqsadida:
- qaytarish jarayonini to‘liq avtomatlashtirish;
- risk tahlili asosida “halol” soliq to‘lovchilar uchun kameral tekshiruvdan voz kechish;
- tezlashtirilgan qaytarish ko‘lamini yanada kengaytirishni taklif etamiz.
5. QQS ma’murchiligida risk-tahlil tizimi (RMS)
O‘zbekiston Respublikasi Davlat soliq qo‘mitasi soliq to‘lovchilarning individual risk-profillarini baholash 

uchun avtomatlashtirilgan “Risk-tahlil” markazlashtirilgan tizimini joriy etdi. Bu tizim orqali soliq xavflarini 
tezkor aniqlash, soliq qonunchiligi buzilishlarining oldini olish va nazorat tadbirlarining samaradorligini oshirish 
maqsad qilib qo‘yilgan.

Soliq xavfi darajasi qator ko‘rsatkichlar asosida baholanadi:
- soliq yuki;
- hisobotlarga qayta-qayta o‘zgartirish kiritilishi;
- hisobotlarda bir necha davr mobaynida zarar ko‘rsatilishi;
- soliq to‘lovchi manzilni ko‘p marta o‘zgartirish holatlari;
- shubhali subyektlar bilan operatsiyalar;
- rentabellik pastligi;
- hisobotlar va boshqa ma’lumotlar o‘rtasida nomuvofiqlik.
Soliq xavfi darajasiga qarab soliq to‘lovchilar dastur orqali aniqlangan ballar va potensial soliq xavfi asosida 

baholanadi hamda toifalarga ajratiladi.

Soliq xavfi darajasi quyidagi formula asosida hisoblanadi:
R = Sr / Sp x 100%
Bunda:
R - xavf darajasi (foizda);
Sr - soliq to‘lovchiga berilgan xavf ballari yig‘indisi;
Sp - xavf darajasini aniqlashda qo‘llangan potensial soliq xavfi ballari yig‘indisi.
Bunda soliq xavfi darajalarini baholash natijalari yuqoridan kamayish tartibida, baholash natijalari teng 

bo‘lganda esa - to‘lanmagan soliq summasi ehtimoli asosida quyidagicha toifalanadi:
 Past xavf (1-29%) - profilaktik choralar;
 O‘rta xavf (30-80%) - soliq organlari tomonidan qo‘shimcha nazorat;
 Yuqori xavf (81-100%) - soliq auditi o‘tkaziladi.

Tizimning amaliyotga joriy etilishi bilan:
- soliq auditining manzilliligi oshdi;
- shubhali operatsiyalarni tezkor bloklash imkoniyati yaratildi;
- soliq tushumlarining barqarorligi ta’minlanmoqda;
- soliq ma’murchiligining shaffofligi ortib bormoqda.
Tizimdagi mavjud muammolar:
- baholash mezonlarining bir qismi to‘liq ochiq emas;
- risk profillarini hisoblashda texnik xatolar yoki ma’lumotlar yetishmasligi holatlari.

X U L O S A  V A  T A K L I F L A R
2020–2025-yillarda O‘zbekiston Respublikasida QQS ma’murchiligi to‘liq raqamlashtirish bosqichiga yetdi: 

ro‘yxatga olish jarayoni avtomatlashtirildi, elektron hisobvaraq-fakturalar majburiy tartibda joriy etildi, soliq 
hisobotlari elektron shaklda qabul qilinmoqda. QQS qaytarish amaliyotida shaffoflik va dinamika ta’minlandi: 
2022–2024-yillarda qaytarish hajmi 19,3 trln so‘mdan 22,8 trln so‘mgacha oshdi, bunda asosiy ulush ishlab 
chiqarish va xizmat ko‘rsatish sohalariga to‘g‘ri keldi. Risk-tahlil tizimi orqali soliq to‘lovchilarning xavf darajalari 
aniqlanmoqda, bu esa soliq auditining manzilliligini oshirdi hamda “texnik firmalar” va asossiz qaytarish 
holatlariga qarshi samarali kurash imkonini yaratdi.

Takliflar quyidagilardan iborat:
1. Ro‘yxatga olish bo‘yicha – yillik aylanmasi 1 mlrd so‘mdan oshgan va import operatsiyalarini amalga 

oshiruvchi subyektlarga QQS guvohnomasini avtomatik berish. Bu kiruvchi QQSni o‘z vaqtida hisobga olish 
imkonini yaratadi va biznes uchun ortiqcha soliq yukini kamaytiradi.

2. Elektron hisobvaraq-fakturalar tizimi bo‘yicha – tizimni B2C operatsiyalariga ham joriy etish, texnik 
barqarorlikni ta’minlash.

3. QQS hisobotlari bo‘yicha – soliq organlari tomonidan tizimdagi ma’lumotlar asosida hisobotlarni avtomatik 
shakllantirish amaliyotini joriy etish, avtomatik hisobot topshirilganda jarima va sanksiyalar qo‘llanilmasligini 
qonunchilikda mustahkamlash.

4. QQS qaytarish bo‘yicha – tizimni to‘liq avtomatlashtirish, shaffoflikni oshirish, kameral tekshiruvlarning 
rolini kamaytirish hamda tezlashtirilgan qaytarish ko‘lamini kengaytirish.

5. Risk-tahlil tizimi bo‘yicha – mezonlarni yanada ochiq va shaffof qilish, Davlat soliq qo‘mitasi va boshqa 
idoralar o‘rtasida tezkor axborot almashinuv tizimlarini rivojlantirish.

